
 

  

 

SURAT PEKELILING PERKHIDMATAN BILANGAN 1 TAHUN 2001 

 

PELARASAN ANGGOTA SKIM PERKHIDMATAN AD HOC 
PENTADBIRAN KERAJAAN NEGERI SABAH 

KEPADA SKIM PERKHIDMATAN TETAP DI BAWAH 
SISTEM SARAAN BARU (SSB) 

  

TUJUAN 

1.     Surat Pekeliling ini adalah bertujuan untuk melaksanakan keputusan pelarasan 

anggota dalam skim perkhidmatan ad hoc di Pentadbiran Kerajaan Negeri Sabah 

kepada skim perkhidmatan tetap di bawah SSB berkuatkuasa mulai 1 Januari 2001.  

LATAR BELAKANG 

2.     Peruntukan di perenggan 26, Pekeliling Perkhidmatan Bil. 9 Tahun 1991 

bertarikh 23 Disember 1991 menyebutkan bahawa skim-skim perkhidmatan ad hoc 

dikekalkan dalam bentuk sedia ada sehingga kajian lanjut dibuat ke atas 

perkhidmatan berkenaan. 

Berikutan dengan itu kajian telah dilaksanakan dan tindakan menyelaraskan skim-

skim perkhidmatan ad hoc kepada skim-skim tetap SSB telah dilaksanakan secara 

berperingkat-peringkat dan telah dimaklumkan kepada agensi melalui surat-surat 

JPA(S)324/1/7-1 SK(3), JPA(S)324/1/7-1Klt.3(6) masing-masing bertarikh 7 Februari 

1992 dan 25 Mac 1992.  

3.     Dalam surat-surat berkenaan, skim-skim perkhidmatan ad hoc tersebut telah 

digolongkan kepada tiga kategori iaitu:- 

 (a) skim-skim perkhidmatan ad hoc yang boleh diselaraskan terus kepada skim 

tetap SSB. Anggota dalam kategori ini telah diselaraskan kepada skim dan 

gaji SSB yang bersesuaian mulai 1 Januari 1992; 

 (b) skim-skim perkhidmatan ad hoc yang belum boleh diselaras kepada skim 

perkhidmatan tetap SSB disebabkan maklumat mengenai bidang tugas dan 

fungsinya kurang lengkap. Anggota dalam kategori ini telah diberi opsyen gaji 

SSB sahaja sehingga kajian lanjut menentukan skim-skim perkhidmatan SSB 

yang bersesuaian selesai; dan 

 (c) skim-skim perkhidmatan ad hoc yang perlu dikekalkan seperti sedia ada bagi 

menampung keperluan khusus peringkat pentadbiran tertentu. Anggota 

dalam kategori ini telah diberi opsyen gaji SSB sahaja tetapi skim-skim ad 

hocnya dikekalkan. 

     

PELAKSANAAN 

4.     Kajian ke atas semua skim perkhidmatan ad hoc di Pentadbiran Kerajaan 

Negeri Sabah yang berjumlah 122 skim perkhidmatan telah dilakukan. Hasil kajian 

telah dipertimbang dan keputusan berikut telah dibuat. 

 

 (a) 79 skim perkhidmatan ad hoc diselaras kepada skim-skim perkhidmatan tetap 



SSB. Senarai skim perkhidmatan terlibat adalah seperti di Lampiran A1; dan 

 (b) 43 skim perkhidmatan ad hoc dikekalkan taraf ad hocnya secara Khas Untuk 

Penyandang (KUP) bagi menampung keperluan khusus agensi berkenaan. 

Senarai skim perkhidmatan terlibat adalah seperti di Lampiran A2. 

     

5.     Bagi skim-skim perkhidmatan ad hoc yang dikekalkan taraf ad hocnya, agensi 

boleh mengemukakan permohonan ke Cawangan Perjawatan, Bahagian 

Pembangunan Organisasi, Jabatan Perkhidmatan Awam untuk menukar jawatan-

jawatan berkenaan kepada lain-lain jawatan yang bersesuaian (jika perlu) apabila 

anggota berkenaan meninggalkan perkhidmatan. 

6.     Bagi skim-skim perkhidmatan ad hoc yang dikekalkan taraf ad hocnya tetapi 

tiada penyandang, agensi boleh terus mengemukakan permohonan ke Cawangan 

yang sama di Jabatan Perkhidmatan Awam untuk menukar jawatan-jawatan ini 

dengan lain-lain jawatan yang bersesuaian (jika perlu). Permohonan hendaklah 

dikemukakan dengan memberi justifikasi yang kukuh mengapa jawatan baru 

diperlukan bagi menggantikan jawatan dalam skim ad hoc berkenaan. 

Pemberian Opsyen Pertukaran Pelantikan 

7.     Pelaksanaan urusan ini dibuat melalui pemberian opsyen pertukaran pelantikan 

dan pilihan yang dibuat adalah muktamad. Anggota dalam skim-skim perkhidmatan 

ad hoc diberi tempoh 30 hari bermula dari tarikh surat tawaran untuk membuat 

opsyen sama ada menerima atau menolak tawaran opsyen ini. Anggota yang tidak 

membuat sebarang opsyen atau gagal mengembalikan borang opsyen dalam 

tempoh yang ditetapkan atau membuat opsyen bersyarat akan dianggap sebagai 

telah tidak memilih opsyen untuk 

ditukar lantik kepada skim perkhidmatan tetap di bawah SSB. Mereka akan kekal 

dalam skim perkhidmatan sekarang secara KUP sehingga meninggalkan 

perkhidmatan. 

8.     Tawaran opsyen ini hanya diberi kepada anggota dalam 79 skim 

perkhidmatan ad hoc di Lampiran A1 yang dilantik secara tetap sahaja. Anggota 

lantikan sementara/kontrak/sambilan adalah tidak terlibat dalam pemberian opsyen 

ini. 

9.     Anggota yang berada dalam 43 skim perkhidmatan ad hoc di Lampiran A2 

adalah juga tidak terlibat dalam pemberian opsyen ini. 

Kaedah Pelarasan Gaji 

 

10.    Kaedah pelarasan anggota dalam skim perkhidmatan ad hoc kepada skim 

perkhidmatan tetap di bawah SSB adalah ditetapkan seperti berikut:- 

 (a) Pelarasan Anggota Yang Ditukar Lantik Kepada Skim Perkhidmatan 

Tetap SSB Dengan Mengekalkan Gred Gaji SSB Asal  

Anggota dalam skim perkhidmatan ad hoc yang ditukar lantik kepada skim 

perkhidmatan SSB dengan dikekalkan gred gaji asalnya hendaklah diselaras 

ke matagaji tertinggi berhampiran mengikut Peringkat (P) gaji masing-

masing dalam tanggagaji skim perkhidmatan baru. Contohnya di Biro 

Pembangunan Sumber Manusia, anggota yang menyandang jawatan 

Jurulatih (ad hoc) Gred J7 diselaraskan kepada skim perkhidmatan 

Pembantu Pegawai Latihan Vokasional (SSB) Gred J7. Pelarasan gaji bagi 

anggota berkenaan adalah seperti contoh di Lampiran B1. 

 

 (b) Pelarasan Anggota Yang Ditukar Lantik Kepada Skim Perkhidmatan 

Tetap SSB Dengan Diberi Gred Gaji Baru Yang Berbeza Daripada Gred 

Gaji SSB Asal 

Anggota dalam skim perkhidmatan ad hoc yang ditukar lantik kepada skim 

perkhidmatan tetap SSB dan diberi gred gaji baru yang setaraf dengan gred 

gaji SSB asal hendaklah juga diselaras ke matagaji tertinggi berhampiran 

mengikut Peringkat (P) gaji masing-masing dalam tanggagaji skim 

perkhidmatan baru dengan syarat tugas yang dilaksanakan tidak berubah 

dari tugas asal. Contohnya di Kementerian Pembangunan Luar Bandar, 

Pegawai Latihan (ad hoc) Gred S3 diselaraskan kepada skim perkhidmatan 

Pegawai Tadbir (SSB) Gred N3. Pelarasan gaji bagi anggota berkenaan 

adalah seperti contoh di Lampiran B2. 

 (c) Pelarasan Anggota Yang Ditukar Lantik Kepada Skim Perkhidmatan 

Tetap SSB Dengan Diberi Gred Gaji Baru Yang Lebih Tinggi Daripada 

Gred Gaji SSB Asal 

Anggota dalam skim perkhidmatan ad hoc yang ditukar lantik kepada skim 

perkhidmatan tetap SSB dan diberi gred gaji baru yang lebih tinggi 

daripada gred gaji asalnya hendaklah diselaras ke matagaji tertinggi 

berhampiran di Peringkat 1 gred gaji berkenaan dalam skim perkhidmatan 

baru. Contohnya di Lembaga Bandaran Kudat, anggota Pengawas (ad hoc) 

Gred N12 diselaraskan kepada skim perkhidmatan Pembantu Tadbir Rendah 

(SSB) Gred N11. Pelarasan gaji bagi anggota berkenaan adalah seperti 

contoh di Lampiran B3. 

 (d) Pelarasan Anggota Yang Ditukar Lantik Kepada Skim Perkhidmatan Tetap 

SSB Dan Berada Di Atas Matagaji Maksimum 

Anggota yang berada di matagaji maksimum dan mendapati gaji sekarang tidak 

dapat ditampung oleh matagaji maksimum gred gaji baru dalam skim 

perkhidmatan SSB maka sifir-sifir pemindahan gaji KUP hendaklah dipohon dari 

Bahagian Saraan, Jabatan Perkhidmatan Awam. 

TARIKH PERGERAKAN GAJI 

 

11.     Tarikh Pergerakan Gaji (TPG) asal bagi anggota yang terlibat dalam urusan ini 

hendaklah diubah kepada satu TPG baru pada tahun berikutnya selepas 

pelaksanaan pelarasan gaji ini. TPG baru ialah mulai 1 Januari tahun berikutnya. 

KAEDAH PELAKSANAAN PERGERAKAN GAJI TAHUN 2001 

Pergerakan Gaji Lama Sama Dengan Tarikh Kuatkuasa 

 

12. Anggota terlibat di Lampiran A1 yang TPG asalnya sama dengan tarikh 

kuatkuasa urusan ini hendaklah terlebih dahulu diberi pelarasan gaji kepada skim 

perkhidmatan tetap di bawah SSB mengikut kaedah pelarasan gaji yang dinyatakan 

di perenggan 10 di atas. Apabila keputusan Panel Penyelarasan Penilaian Prestasi 

Dan Pergerakan Gaji (PPG) tahun 2001 diumumkan, anggota berkenaan diberi 

pergerakan gaji tahunan dan diselaraskan gaji mengikut keputusan PPG pada 1 

Januari 2001. Contoh pelarasan gaji adalah seperti di Lampiran C1. 

Pergerakan Gaji Lama Tidak Sama Dengan Tarikh Kuatkuasa 

13.     Anggota terlibat di Lampiran A1 yang TPG asalnya ialah pada 1 April, 1 Julai 

dan 1 Oktober hendaklah terlebih dahulu diberi pelarasan gaji kepada skim 

perkhidmatan tetap di bawah SSB mengikut kaedah pelarasan gaji yang dinyatakan 

di perenggan 10 di atas. Apabila keputusan PPG tahun 2001 diumumkan, anggota 

berkenaan diberi pergerakan gaji tahunan dan diselaraskan gaji mengikut keputusan 

PPG pada 1 Januari 2001. Contoh pelarasan gaji adalah seperti di Lampiran-

lampiran C2, C3 dan C4. 

 

KAEDAH PELAKSANAAN 

14.    Kaedah pelaksanaan urusan ini adalah ditetapkan seperti berikut:- 

 (a) Pihak Berkuasa Melantik yang berkaitan hendaklah melaksanakan urusan ini 

melalui Ketua Jabatan/Perkhidmatan berkenaan; 

 (b) Jabatan Perkhidmatan Awam Negeri Sabah hendaklah mengedarkan surat 

tawaran opsyen kepada skim perkhidmatan SSB seperti yang disebut di 

Lampiran A1 kepada Ketua Jabatan berkenaan. Contoh surat tawaran 

opsyen adalah seperti di Lampiran D; 

 (c) Ketua Jabatan hendaklah menyampaikan surat tawaran opsyen kepada 

anggota yang terlibat; 

 (d) Ketua Jabatan hendaklah memberi penjelasan secara terperinci mengenai 

opsyen kepada anggota yang terlibat dan implikasi keputusan yang dibuat; 

 (e) Ketua Jabatan berkaitan hendaklah menghubungi Cawangan Perjawatan, 

Bahagian Pembangunan Organisasi, Jabatan Perkhidmatan Awam Malaysia 

untuk urusan meminda jawatan-jawatan yang terlibat dalam senarai 

perjawatan setelah urusan ini selesai. 

 (f) anggota yang terlibat hendaklah membaca dengan teliti dan faham mengenai 

opsyen sebelum membuat keputusan. Sebarang opsyen yang dibuat adalah 

muktamad; dan  

 (g) anggota hendaklah membuat pilihan dalam tempoh 30 hari mulai dari tarikh 

surat tawaran. 

 

TARIKH KUATKUASA 

15.    Surat Pekeliling Perkhidmatan ini berkuatkuasa mulai 1 Januari 2001.  

AM 

 

16.    Adalah ditegaskan bahawa semua pelantikan baru kepada skim-skim 

perkhidmatan ad hoc seperti tersenarai di Lampiran-lampiran A1 dan A2 adalah 

tidak dibenarkan. 

  

" BERKHIDMAT UNTUK NEGARA " 

 

( TAN SRI DATO’ SAMSUDIN BIN OSMAN ) 

Ketua Pengarah Perkhidmatan Awam 
Malaysia 

Januari 2001 

Y. B. Setiausaha Kerajaan Negeri Sabah 

Semua Pihak Berkuasa Berkanun Negeri Sabah 

Semua Pihak Berkuasa Tempatan Negeri Sabah 

Setiausaha Suruhanjaya Perkhidmatan Awam Negeri Sabah 

  

sk: 

  

Setiausaha 

Suruhanjaya Perkhidmatan Awam Malaysia 

Cawangan Sabah 

  



 



 



 



 



 



 



 



 



 



 



 



 



 



 



 



 



 



 



 



 

 



 

 



 

 



 



 

 



 

 



 

 



 

 



 

 



 

 



 

 

 


